
Frumvarp til laga
um breytingu á lögum nr. 54/2006, um atvinnuleysistryggingar, með síðari breytingum.

Flm.: Kristinn H. Gunnarsson.

1. gr.
Við 14. gr. bætist ný málsgrein er verði 5. mgr., svohljóðandi:
Vinnumálastofnun er heimilt að veita undanþágu frá skilyrðum b–e-liðar 1. mgr. þannig

að hinn tryggði geti talist vera í virkri atvinnuleit stundi hann nám sem nýtist honum beint
í atvinnuleit og er ætlað að veita honum aukin starfsréttindi, auka hæfni hans til starfa og
bæta vinnufærni, svo sem iðnnám eða meistaranám. Slíka heimild má þó einungis veita
hinum tryggða til tveggja ára og skal hann skila viðunandi námsárangri og uppfylla önnur
þau skilyrði sem skilgreind eru í reglugerð, sbr. 6. mgr. Heimildina skal einungis veita búi
hinn tryggði ekki þegar yfir þeirri menntun eða réttindum sem um ræðir.

2. gr.
Lög þessi öðlast þegar gildi.

G r e i n a r g e r ð .
Frumvarpinu er ætlað að veita atvinnulausum rétt til atvinnuleysisbóta meðan á námi

stendur. Lagt er til að Vinnumálastofnun fái heimild til að veita undanþágu frá skilyrði um
virka atvinnuleit stundi sá sem tryggður er samkvæmt lögunum nám sem ætlað er að auka við
starfsréttindi hans og bæta vinnufærni. Tekið er fram að iðnnám sem veitir starfsréttindi geti
fallið undir heimildina sem og meistaranám. Að öðru leyti er ekki gerð frekari afmörkun á
því hvaða nám er um að ræða og það eftirlátið félagsmálaráðherra að útfæra slíkt nánar í
reglugerð. Með því er einnig gert ráð fyrir svigrúmi til að meta hvert tilvik fyrir sig. Til
viðmiðunar eru þó sett þau skilyrði að námið þurfi að nýtast hinum tryggða beint í atvinnuleit
hans og veita aukin starfsréttindi ásamt því að auka hæfni til starfa og bæta vinnufærni. Þá
er eðlilegt að miða við að heimildin sé einungis nýtt til náms sem leiði til starfshæfni sem
líklegt er að þörf sé fyrir í þjóðfélaginu til lengri tíma litið. Með því væri t.d. hægt að opna
fyrir möguleika fólks til að hefja háskólanám án þess að þurfa að geyma áunna atvinnuleysis-
tryggingu í samræmi við 25. gr. laganna.

Miðað er við að heimildin sé bundin við viðbótarréttindi eða nám og er einna helst hugsuð
fyrir þann hóp atvinnulausra sem einungis býr yfir grunnmenntun til að bæta við nám sitt og
auka þannig líkur á að finna starf. Samkvæmt tölum Hagstofunnar frá árinu 2007 voru 28%
einstaklinga á vinnumarkaði á aldrinum 20–64 ára án viðurkenndrar starfs- og framhalds-
skólamenntunar. Þetta samsvarar 45 þúsund manns. Að sama skapi er hlutfall þeirra mjög
hátt meðal atvinnulausra, en tæp 60% atvinnulausra í lok árs 2008 voru einungis með grunn-
skólamenntun. Mikilvægt er því að bæta úrræði þessara einstaklinga til að auka vinnufærni
sína með því að bæta við námsúrræðum.

Í athugasemdum við frumvarp til laga um vinnumarkaðsaðgerðir, nr. 55/2006, kemur fram
að námsúrræði hafi þótt mjög mikilvægt vinnumarkaðsúrræði, en slíkum úrræðum er ætlað
að auka vinnufærni atvinnulausra. Þó er einnig tekið fram þar að með námsúrræðum sé ekki
átt við hefðbundið framhaldsskólanám eða nám á háskólastigi, sbr. einnig reglugerð nr.
13/2009, um nám og námskeið sem eru viðurkennd sem vinnumarkaðsúrræði. Í frumvarpinu
er því um víkkun hugtaksins að ræða vegna aðstæðna í samfélaginu og, í samræmi við mark-
mið vinnumarkaðsaðgerða, er gert ráð fyrir að þessi breyting nýtist atvinnuleitendum beint
og auki ráðningarmöguleika þeirra til framtíðar.

Sú kvöð er þó lögð á þá sem nýta sér námsúrræði laga um vinnumarkaðsaðgerðir að þeir
þurfi að vera tilbúnir að taka þau störf sem þeim bjóðast, sbr. 14. gr. laga um atvinnuleysis-
tryggingar. Með frumvarpinu er opnað fyrir þann möguleika að útfæra nánar vinnumarkaðs-
úrræðin með því að breyta viðeigandi reglugerðum þannig að til boða standi lengra nám sem
ekki þarf að hætta að stunda ef starf býðst. Slíkt nám nýtist einstaklingum þegar vinnumark-
aður tekur við sér að nýju og er einnig þjóðfélaginu til góða þar sem sérþekking og vinnu-
færni einstaklinga eykst.

